
వానరులు లంకం గాల్చుట


దమకింపుచుండంగఁ దరణి గ్రుంకుటయుఁ - దమమును పెద్దయై దట్టమై పర్వ

అప్పుడు కపివీరు లధికరోషమున - నుప్పొంగి ధీరులై యుగ్రులై కపులు

గునియుచు నార్చుచుఁ గొరవులు పట్టి - కొని జవంబులు మీఱ గుప్పించి దాఁటి

వడి లంక ముట్టియు వాకిళ్ళవారు - కడుభయంబునఁ బాఱఁగా లంకఁ జొచ్చి

యారావణునిపురి యడలి కాల్చుటకు - నారామవిభుని కోపాగ్ని యేమిటికి?

నీయనలము చాలదే? యని పేర్చి - పాయక లంకఁ గాల్పంగఁ జొచ్చుటయు

అనలుండు దరికొని యందందఁ బర్వి - వినువీథిఁ దాఁకి దిగ్వివరంబు నిండె.

నాయగ్ని బడబాగ్ని యై ధూమపటలి - తోయమై మిన్నప్డు తోయధి వోలె

విస్మయంబుగ మణివితతులు చెదర - భస్మంబుగాఁ గాలెఁ బ్రాసాదతతులు

పొడిపొడిగాఁ గాలి పొడ వెల్ల నడఁగి - పుడమి గంపింప గోపురములు గూలె

గ్రక్కున మంట లుగ్రంబుగా నెగయ - నక్కజంబుగఁ గాలి యట్టళ్లు రాలె

మహనీయకాంచనమంటపంబులును - బహురత్నమయగృహపంక్తులు గాలె

నిండినసొమ్ములు నిండినట్లుండ - భండారగృహములు భస్మంబు లయ్యె.

వెల లిడగా రాని వివిధాంబరములు - దలఁపఁ బెక్కైన గంధద్రవ్యములును

బహువిధరత్నకంబళచయంబులును - మహనీయమరకతమౌక్తికాదులును

అగరుకుంకుమమలయజఘనసార - మృగమదాద్యము లైన మేలివస్తువులు

దరగనిబహువిధధాన్యరాసులును - మఱియును గల్గిన మహితవస్తువులు

కడునొప్పు కరితురంగములపక్కెరలు - నెడనెడఁ బ్రోవుఁగా నిడినట్టిజోళ్లు

దొరల ననేకవస్తువులు దైత్యులకుఁ - గరకరి చిత్తము ల్గ్రందంగఁ గాలెఁ;

కపులఁ జంపెద మని గడఁగినవారిఁ - గపులపైఁ బఱతెంచి కదిసినవారిఁ

బొలఁతులతో సుఖంబుల నున్నవారిఁ - దొలఁగంగనేరక తూలెడువారిఁ

బోలింపఁ గడునిద్ర బోయెడివారి - బాలుర గొని భీతిఁ బాఱెడువారి

		 ఈ పేజీలో చివరి మార్పు 20 ఫిబ్రవరి 2024న 22:49కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

